Avgerð frá 3.02.2000, j. nr. 99S02-0008
Evni: Frádráttur fyri útreiðslur hjá ambulansutænastu, formkrøv, ógegni, manglandi partshoyring
§ 3, stk 1, nr. 2 og 5 og stk. 5 í lógini um fyrisiting

 

· Samandráttur: Skattakærunevnd fyri øki gav skattgjaldara viðhald í, at hann átti frádrátt fyri útreiðslur av bili og ávísum skrivstovuhaldi í samband við ambulansutænastuna. Toll- og Skattstova Føroya (Stýrið) kærdi avgerðina til Landsskattakærunevndini. Skattakærunevndin hevði ikki biðið økisskrivstovuna um álit, men tók avgerð út frá tí, sum kærarin var komin við. Landsskattakærunevndin segði m.a., at grundað á manglandi partshoyring (álit), og at kommunala skattakærunevndin ikki hevur tikið endaliga avgerð, varð málið heimvíst til nýggja viðgerð hjá Kommunalu Skattakærunevndini.
Landsskattakærunevndin tók ikki støðu til ógegni hjá formanninum. 

Skattakærunevndin fyri øki hevur givið skgj viðhald í, at hann eigur frádrátt fyri útreiðslur av bili og ávísum skrivstovuhaldi í samband við ambulansutænastuna. Toll- og Skattstova Føroya (Stýrið) hevur kært hesa avgerðina hjá kommunalu skattakærunevndini til Landsskattakærunevndina.

Skattakærunevndin hevur ikki biðið økisskrivstovuna um álit, men hevur tikið avgerð út frá tí, sum kærarin er komin við. Tá fyriskrivaða mannagongdin ikki er fylgd, verður tí í kæruni í fyrsta lagi heitt á Landsskattakærunevndina um at meta avgerðina sum ógylduga.

Tað framgongur í frágreiðing dagfest 16.08.1999 frá økinum, at økið heldur, at formaðurin var ógegnigur, og at avgerðin hjá skattakærunevndini tí er ógyldug vísandi til Fyrisitingarlógina § 3. 

Hetta verður grundað á, at dóttir formannin í skattakærunevndini er gift við soninum hjá kæraranum. Formaðurin í skattakærunevndini situr í bygdaráðnum saman við kæraranum (sum er formaður í bygdaráðnum) og at formaðurin í skattakærunevndini og kærarin eru trímenningar. 

Eisini verður upplýst, at starvsfólk á økisskrivstovuni upplýsa, at umrøddi bilur er og verður nýttur av svigardóttrini hjá kæraranum.

Kommunala Skattakærunevndin hevur í skrivi dagfest 20.09.1999 gjørt viðmerkingar til málið. Tað framgongur, at skattakærunevndin ikki heldur seg nakrantíð at hava enda viðgerðina av hesum kærumálinum, tí nevndin sigur soleiðis: 

Avgerð:
Grundað á manglandi partshoyring (álit), og at kommunala skattakærunevndin ikki hevur tikið endaliga avgerð, hevur Landsskattakærunevndin avgjørt at heimvísa málið til nýggja viðgerð hjá Kommunalu Skattakærunevndini.

Viðvíkjandi spurninginum um ógegni hjá formanninum, so hevur Landsskattakærunevndin ikki tikið støðu til hendan spurning.

Tað skal tó viðmerkjast, at tá spurningurin um gegni hjá formanninum er gjørdur galdandi, so verður heitt á kommunalu skattakærunevndina at umhugsa hendan spurning gjølla við atliti til Fyrisitingarlógina § 3, stk 1, nr. 2 og 5 og stk. 5.

Upplýsast kann eisini, at um ivi er um gegni hjá nevndarlimi, so er tað góður fyrisitingarligur siður, at viðkomandi ikki luttekur í viðgerðini av málinum, men letur varalimin koma í sítt stað.

